
AGINDUA, 2018KO MAIATZAREN 24KOA, ENPLEGU ETA GIZARTE POLITIKETAKO SAILBURUARENA, GIZARTE ZERBITZUEN EUSKAL SISTEMAN ITUN SOZIALARI BURUZKO ERREGIMENA ETA HITZARMENAK ARAUTZEN DITUEN DEKRETU-PROIEKTUA EGITEKO PROZEDURARI HASIERA EMATEN DIONA
Xedapen orokorrak egiteko prozedurak erregulatzen dituen abenduaren 22ko 8/2003 Legeak (aurrerantzean, LPEDNCG) hauxe ezartzen du: zer prozedurari lotu beharko zaio Eusko Jaurlaritzaren jarduera, izaera orokorreko xedapen orokorrak egiteko, hain zuzen, edozein gairen gainekoak izanik ere, antolamendu juridikora berrikuntzak dakartzaten arau juridikoak dauzkaten xedapenak eta lege, legegintza-dekretu, dekretu edo aginduaren forma hartzen dutenak.
Horri dagokionez, aipatutako legearen 4.1. artikuluak ezartzen du xedapen orokorrak egiteko prozedura xedapen horien gaiaren gainean eskumena duen saileko sailburuaren aginduz hasiko dela, eta 5. artikuluak ezartzen du zer eduki jaso beharko dituen hasteko agindu horrek. 
Halaber, kontuan hartu behar dira Administrazio Publikoen Administrazio Prozedura Erkidearen urriaren 1eko 39/2015 Legearen 129. artikuluan ezarritako erregulazio onaren eta erregelamenduak egiteko ahalaren printzipioak. 
Hori horrela, Agindu honen bidez bete egiten da 4.1. eta 5. artikulu horiek agintzen dutena.
OINARRI JURIDIKOAK
I.– Xedea eta prozeduraren hasiera agintzeko eskumena
Gizarte Zerbitzuen Euskal Sisteman itun sozialari buruzko erregimena eta hitzarmenak arautzen dituen Dekretu-proiektua egiteko prozedurari hasiera emateko agintzea da agindu honen helburua. 
Izan ere, Gizarte Zerbitzuei buruzko 12/2008 Legearen 61.2 artikuluaren arabera, Eusko Jaurlaritzak Gizarte Zerbitzuen Euskal Sistemako kide egiten diren zentro pribatu itunduen araubide juridikoa eta jarduerako baldintzak ezarriko ditu, eta itun-araubidearen oinarrizko alderdiak arautuko ditu, bereziki, ituna eskuratzeko eskakizunak, itunaren gehienezko iraupena eta ituna iraungitzeko kausak, bai eta aldeen betebeharrak ere.
Bestalde, eta Euskal Autonomia Erkidegoaren Administrazioko sailak sortu, ezabatu eta aldatzen dituen, eta horien egitekoak eta jardun-arloak finkatzen dituen Lehendakariaren azaroaren 26ko 24/2016 Dekretuak xedatutakoaren arabera, Enplegu eta Gizarte Politiketako Sailari dagozkio gizarte-ongizatearen eta gizarte-zerbitzuen egitekoak eta jardun-arloak (8.1.e artikulua).
Amaitzeko, Enplegu eta Gizarte Politiketako Sailaren egitura organikoa eta funtzionala ezartzen duen apirilaren 11ko 75/2017 Dekretuak 13. artikuluan xedatzen du Gizarte Zerbitzuen Zuzendaritzari dagokiola gizarte-zerbitzuen arloko analisiak egitea, Gizarte Zerbitzuei buruzko 12/2008 Legearen erregelamendu bidezko garapenerako araudi-proposamenak eratzea eta, oro har, Gizarte Zerbitzuei buruzko araudia lantzea.
Horren ondorioz, Enplegu eta Gizarte Politiketako sailburuak du eskumena Gizarte Zerbitzuen Euskal Sisteman itun sozialari buruzko erregimena eta hitzarmenak arautzen dituen Dekretu-proiektua egiteko prozedurari hasiera ematea agintzeko. 
II.– Dekretu-proiektuaren helburua
Gizarte Zerbitzuen Euskal Sistemako kide egiten diren zentro pribatu itunduen araubide juridikoa eta jarduerako baldintzak ezartzea da dekretu-proiektuaren helburua, itun-araubidearen oinarrizko alderdiak arautuz eta, bereziki, ituna eskuratzeko eskakizunak, itunaren gehienezko iraupena eta ituna iraungitzeko kausak, bai eta aldeen betebeharrak ere. Gainera, Zerbitzuen Katalogoan eta Gizarte Zerbitzuen Euskal Sisteman sartzen diren zerbitzuak kudeatzeko hitzarmenei aplikatuko zaie araudi hori, haren izaerarekin bateraezina ez bada betiere. 
Aipatutako sistema hori definitzen du Gizarte Zerbitzuei buruzko abenduaren 5eko 12/2008 Legeak berak, 5. artikuluan, Gizarte Zerbitzuen Euskal Sistemaren prestazioak eta zerbitzuak jasotzeko eskubidea sustatzeko eta bermatzeko: arreta-sare publiko antolatu bat da, erantzukizun publikokoa, zeina titulartasun publikoko eta pribatu itunduko prestazio, zerbitzu eta horniduraz baitago osatua. 
Bestalde, aipatutako legearen 60.1 artikuluak ahalmena ematen die euskal administrazio publikoei Zerbitzuen Katalogoaren eta Gizarte Zerbitzuen Euskal Sistemaren zerbitzu-ematea antolatzeko hainbat formularen bidez. Horretarako, hauek aipatzen ditu: zuzeneko kudeaketa, lege honetan aurreikusitako itun-erregimena, zeharkako kudeaketa administrazio publikoen kontratu-araudiaren eremuan eta hitzarmenak irabazi-asmorik gabeko erakundeekin. 
Ildo beretik, hauxe ezartzen du Gizarte Zerbitzuei buruzko 12/2008 Legearen 60.3 artikuluak: “Euskal Autonomia Erkidegoko herri-administrazioek, koordinazioko eta lankidetzako, gizarte-ekimenaren sustapeneko eta baliabideen aprobetxamendu osoko, arrazional eta eraginkorreko printzipioak aplikatuz, egoki gertatzen denetan, gizarte-ekimen pribatuak garatzen dituen gaitasunak eta baliabideak aprobetxatzen ahaleginduko dira, Gizarte Zerbitzuen Euskal Sistemako Prestazio eta Zerbitzuen Katalogoko prestazio eta zerbitzuen hornidura ziurtatzeko asmoz”. Eta aurreikuspenen-multzo horri lotutako zehaztasun gisa, hauxe adierazten du haren 35.3 artikuluak: EAEko Gizarte Zerbitzuen Plan Estrategikoak orientabideak ezarri behar ditu sektore publikoak eta pribatu itunduak zerbitzuak emateko parte-hartzeari buruz, gizarte-zerbitzuen sare publikoa taxutzeko bestelako neurrien artean.
Horrela, EAEko Hirugarren Sektore Sozialari buruzko maiatzaren 12ko 6/2016 Legeak, 2., 3. eta 4. artikuluetan, hirugarren sektore sozialeko antolakundeak definitzen ditu gizarte-ekimeneko eta esku hartze sozialeko antolakunde gisa. Halaber, 6/2016 Legearen 12. artikuluak arreta jartzen du erantzukizun publikoko zerbitzuen horniduraren lankidetzan (diseinua, prestazioa, ebaluazioa eta hobekuntza), elkarrizketa zibilaren printzipioarekiko koherentziari eutsiz, eta beste urrats bat ematen du Gizarte-zerbitzuei buruzko abenduaren 5eko 12/2008 Legeak aurreikusitakoaren gainetik, hauxe ezartzen baitu: Euskadiko hirugarren sektore sozialeko erakundeek erantzukizun publikoko zerbitzuen hornikuntzan izan beharreko partaidetza antolatuko dute euskal administrazio publikoek. Bereziki, zerbitzu horiek jada ematen ari direnean, are erantzukizun publikoko zerbitzu gisa finkatu baino lehenagotik ere, erakundeon esperientzia eta orain arte egin duten eta orain egiten ari diren ekarpenaren balioa aitortze aldera, bai pertsona hartzaileentzat eta erantzukizun publikoko sistementzat, bai eta haien konfigurazio eta finkapenerako. Gainera, parte-hartze hori bermatuko da izaera bereziko jarduera duten erakundeen kasuan, Legeak berak jasotzen dituen baldintzetan.
Azken finean, ekimen pribatuaren parte hartzea antolatuko dute euskal administrazio publikoek, eskuarki, itun sozialaren bidez, kontratua ez den antolaketa-tresna gisa, Gizarte Zerbitzuen Euskal Sistemako Zorroaren zerbitzuen horniduran. 
Amaitzeko, Zerbitzuen Katalogoan eta Gizarte Zerbitzuen Euskal Sisteman sartzen diren zerbitzuak kudeatzeko hitzarmenei dagokienez, Gizarte Zerbitzuei buruzko 12/2008 Legearen 69. artikuluak hauxe agintzen du: “Euskal Autonomia Erkidegoko herri-administrazioek hitzarmenak ezar ditzakete irabazi-asmorik gabeko gizarte-ekimeneko erakundeekin, Gizarte Zerbitzuen Euskal Sistemako Prestazioen eta Zerbitzuen Katalogoan sartutako prestazio eta zerbitzuen hornidurarako; baldin eta, erakundearen jarduera edo dagokion prestazioa edo zerbitzua berezia, premiazkoa, berritzailea edo esperimentala izaki, itun-araubidea aplikatzea komeni ez bada, ituna nola arautu den aintzat hartuta, eta betiere hori behar bezala egiaztatzen bada.”  
III.- Bideragarritasun juridikoa eta materiala
Erabiltzen den eskumenaren lege-esparrua Espainiako Konstituzioko 50. artikuluan xedatzen da; izan ere, agintari publikoen betebeharra adierazten du: «familiaren betebeharretatik kanpo, haien ongizatea bultzatuko dute gizarte-zerbitzuen bidez, beraien arazo bereziei kasu eginez, osasunari, etxebizitzari, kulturari eta aisialdiari dagokienez». Euskal Herriaren Autonomia Estatutua onartzen duen abenduaren 18ko 3/1979 Lege Organikoaren 9. artikuluak (aurrerantzean, EAEko autonomia-estatutua) ezartzen duenez, euskal herri-aginteek, beren eskumenen esparruan, «herritarren oinarrizko eskubide eta betebeharren erabilera egokia zaindu eta bermatuko dute, gizakien eta gizataldeen askatasuna eta berdintasuna zinezko eta benetako izan daitezen baldintzak eragitera eta oztopoak desagerraraztera bideratutako neurri oro hartuko dute, eta Euskal Herriko politika-, ekonomia-, kultura- eta gizarte-alorretako bizitzan herritar guztien partaidetza bideratuko dute, eta alde horretatik bizi- eta lan-baldintzen hobekuntzaren aldeko politika bultzatuko dute». 
Eta, aldi berean, oinarri juridikoa du EAEko Autonomia-estatutuaren 10. artikuluaren edukian, Euskal Autonomia Erkidegoak eskumen esklusiboa baitu « gizarte-laguntza » gaian (12. apartatua).
Estatuaren eta Euskal Autonomia Erkidegoaren arteko eskumen-banaketaren ikuspegitik, dekretu-proiektua bat dator Gizarte Zerbitzuei buruzko abenduaren 5eko 12/2008 Legearekin; izan ere, lege horrek Erkidegoa gaitzen duen eskumen-titulua garatzen du, hots, Euskal Autonomia Erkidegoko Autonomia Estatutuaren 10.12 artikuluaren babespean, “gizarte-laguntzaren” eskumen esklusiboa esleitzen diona Euskal Autonomia Erkidegoari.
Halaber, instituzio komunen eta lurralde historikoetako foru-organoen artean eskumenak banatzeko ikuspegiari dagokionez, lurralde historikoei dagokie gizarte-laguntza gaietan erakunde komunen legeria betearazteko eginkizuna, nork bere lurraldean, betiere eragotzi gabe Euskal Autonomia Erkidegoko Erakundeen zuzeneko jarduera, Autonomia Erkidego Osorako Erakundeen eta bertako Lurralde Historikoetako Foruzko Jardute Erakundeen arteko Harremanei buruzko azaroaren 25eko 27/1983 Legearen 7.c) 1. artikuluak ezartzen duenaren arabera.
Bestalde, Gizarte Zerbitzuei buruzko 12/2008 Legeak eskumen-banaketa hori zehazten du, eta Eusko Jaurlaritzari esleitzen dio gizarte-zerbitzuen arloko erregelamenduak egiteko ahalmena, eta bereziki: -Gizarte-zerbitzuak antolatzea, eta, horretarako, zentroak eta zerbitzuak baimentzeko, erregistratzeko, ituntzeko, homologatzeko eta ikuskatzeko prozedurak arautzea, eta, baimena lortzeko eta funtzionatzeko bete behar diren baldintzak zehaztea baliabideei, funtzioei eta langileei dagokienez (40.1.a artikulua). 
Azkenik, aipatutako Gizarte Zerbitzuei buruzko 12/2008 Legearen 61.2 artikuluarekin bat etorriz, Gizarte Zerbitzuen Euskal Sistemaren kide egiten diren zentro pribatu itunduen araubide juridikoa eta jarduerako baldintzak ezarriko ditu Eusko Jaurlaritzak, eta itun-araubidearen oinarrizko alderdiak arautuko ditu, bereziki ituna eskuratzeko eskakizunak, itunaren gehienezko iraupena eta ituna iraungitzeko kausak, bai eta aldeen betebeharrak ere. Era berean, 12/2008 Legearen 69. artikuluan zehazten da hitzarmen horiei aplikatzekoak izango zaizkiela itun-araubideari dagozkion ezaugarri eta eskakizun guztiak. 
IV.- Ordenamendu juridikoaren gaineko ondorioak
Dekretua onartzeak baimena emango du itundutako zerbitzuen araubide juridikoa ezartzeko, baita Gizarte Zerbitzuen Euskal Sisteman sartuko diren zerbitzu hitzartuak ere. 
V.- Aurrekontuetan izango duen eragina
Arauak ekonomia- eta aurrekontu-eragina izan dezake zenbait alderditan. Eragin hori zehatz-mehatz aztertu eta jaso beharko da memoria ekonomikoan, zeina ekonomiaren eta arauaren kontrolaren ondorioetarako egin beharko den.
VII.- Bidezko izapideak eta txostenak
Honako izapide eta txosten hauek egin behar dira, hasiera batean, aurreikusitako dekretu-proiektua lantzeko eta onesteko: 
1.- Xedapen orokorrak izapidetzeko jarraibideak onartzen dituen Gobernu Kontseiluaren 2010eko abenduaren 28ko bileran hartutako Erabakiaren lehen idatzi-zatian (1. puntua) xedatuta dagoenaren arabera, EAEren Administrazioko gainerako sailei eta Gobernuaren eragile juridikoei jakinaraziko zaie sustatutako araugintza-ekimena, hasteko agindu hau LEGESAREA ezagutza partekatuaren lankidetzarako gunean argitaratuz, hemen: http://elkarlan.jakina/webguneak/legesarea.
2.- Dekretu-proiektuaren testua idazteko, agindu honen edukia hartuko da aintzat, eta kontuan hartuko dira bilatzen diren helburuetara ondoen egokitzen diren aukera guztiak, bai eta aurreikusitako araudiaren egokitasuna eta legezkotasuna bermatzeko beharrezkotzat joko eta egingo diren kontsulten emaitzak ere.
Horri dagokionez, ulertu behar dugu LPEDNCG-aren 4. eta 5. artikuluek arautzen duten hasierako fasean sartuta dagoela Administrazio Publikoen Administrazio Prozedura Erkidearen urriaren 1eko 39/2015 Legearen 133.1. artikuluan xedatutakoa (aurrerantzean, LPACAP), herritarrek lege-mailako arauak eta erregelamenduak egiteko prozeduran parte hartzeari buruzkoa. Artikulu horrek zehazten duenez, kontsulta publiko bat egingo da administrazio eskudunaren web-atariaren bidez, lege- edo erregelamendu-proiektua edo -aurreproiektua egin baino lehen; eta, kontsulta horretan, etorkizuneko arauak uki ditzakeen subjektuek eta antolakunderik ordezkagarrienek duten iritzia galdetuko da, zehazki: (i) ekimenaren bitartez konpondu nahi diren arazoak; (ii) arau hori onestea beharrezko eta egoki den; (iii) arauaren helburuak; eta (iv) izan litezkeen bestelako aukera erregulatzaile eta ez-erregulatzaileak.
Aurrekoari estu lotuta, Gobernu Kontseiluaren Erabakiak, 2017ko abenduaren 12ko osoko bilkuran hartutakoak, izaera orokorreko xedapenak egiteko prozeduren izapideak egiteko jarraibideak onartzen dituenak (2003ko abenduaren 30eko EHAA, 254. zk.), bereziki, Euskal Autonomia Erkidegoko Administrazio Orokorraren esparruan sustatzen diren xedapen orokor arauemaileak izapidetzeko jarraibideak onartzen dituenak—, jarduteko protokoloa ezartzen du, aipatu LPACAP Legearen 133.1 artikuluko kontsulta-publikoa egiteko. Horretarako, hiru jarduketa hauek gauzatu behar dira:
· Iragarki bat jartzea EAEko administrazio publikoaren egoitza elektronikoaren iragarki-taulan, zeinak herritarrei parte hartzera gonbidatuko baitu agerian jarriko den informazioaren inguruan: ea beharrezkoa eta egokia den arau hori onestea; arauaren helburuak; konpondu nahi dituen arazoak eta ordezko irtenbide posibleak, arautzaileak eta ez-arautzaileak. 
· Informazio hori Legegunean argitaratuko da.
· Halaber, aurreko informazioa Gobernu Irekiaren Plataforman argitaratuko da (Irekia). 
3.– Kontsulta publikoaren izapidea bete ondoren, aldez aurretik onetsi beharreko arau-ekimenaren azken testua bi hizkuntzatan idatzi behar da (euskaraz eta gaztelaniaz), legeen, legegintzako dekretuen, dekretuen edo aginduen mailako xedapen orokorrak ele bitan egiteko neurriak onartu zituen Gobernu-kontseiluaren 2013ko maiatzaren 14ko Akordioak agintzen duena betetzeko (erabaki horrek LPEDNCG Legea osatzen du). 
Horretarako, eta aurretiaz onetsi behar den testuaren euskarazko bertsioa zehatza eta gaztelaniazkoaren baliokidea –eta alderantziz– dela bermatzeko, euskarazko bertsioa Eusko Jaurlaritzako Itzultzaile Zerbitzu Ofizialak idatziko du.
4.- Dekretu-proiektua aurreko 3. puntuan azaldu den moduan idatzi ondoren, eta dagozkion negoziazio-, entzunaldi- eta kontsulta-izapideak egin aurretik, Enplegu eta Gizarte Politiketako sailburuari aurkeztuko zaio, onets dezan, LPEDNCG Legearen 7.1 artikuluak arautzen duena betetzeko.
Era berean, publiko egingo dira aldez aurretik onesteko agindua, dekretu-proiektuaren testua eta hasteko agindua, ezagutza partekatuaren LEGESAREA lankidetzarako gunean (http://elkarlan.jakina/webguneak/legesarea), Gobernu Kontseiluaren 2010eko abenduaren 28ko Erabakiaren lehen idatzi-zatian (2. puntua) agintzen den moduan.
5.– Xedapenaren azken testua euskaraz zein gaztelaniaz idatzi eta gero, eta kontuan hartuz dekretu-proiektua prozeduraren une egokian Euskadiko Aholku Batzorde Juridikoari bidali behar zaiola Enplegu eta Gizarte Gaietako sailburuaren aldez aurreko oniritzia eduki ondoren, Eusko Legebiltzarrera bidaliko da aurretiazko izaerarekin onartu zen xedapenaren testua, Jaurlaritzaren Legearen 56.1 artikulua betetzeko, Jaurlaritzari buruzko ekainaren 30eko 7/1981 Legea aldatzen duen ekainaren 2ko 8/2016 Legeak emandako idazkeraren arabera. 
6.- Bestalde, generoaren araberako eragina ebaluatzeko txostena jasoko da espedientean, dekretu-proiektua egiteko organo arduradunak egina, Emakumeen eta gizonen berdintasunerako otsailaren 18ko 4/2005 Legearen 18. artikulutik 20. artikulura bitartean xedatutakoa betez; eta, zehazki, aipatutako legearen 19. artikuluan xedatutakoaren arabera, Jaurlaritzaren Idazkaritzako eta Legebiltzarrarekiko Harremanetarako zuzendariaren abuztuaren 21eko 40/2012 Ebazpenak agindutakoan oinarrituz, zeinak Gobernu Kontseiluak 2012ko abuztuaren 21eko osoko bilkuran hartutako Erabakiari publikotasuna emango zaiola xedatzen duen: «genero-eraginaren aurreko ebaluazioa gauzatzeari buruzko jarraibideak onartzekoa eta gizonen eta emakumeen arteko desberdintasunak ekidin eta berdintasuna sustatzeko neurriak hartzeari buruzkoa».
7.- Euskadiko ekintzaileei eta enpresa txikiari laguntzeko ekainaren 28ko 16/2012 Legearen 6.1 artikuluan xedatuta dagoena betetzeko, espedientean txertatuko da arau-proiektuak eduki dezakeen eragina ebaluatzeko txostena enpresak sortzean, abian jartzean eta haien funtzionamenduan.
8.- Entzunaldiaren eta informazio publikoaren izapideak egingo dira, baita dekretu-proiektuaren eraginpean dauden autonomia-erkidegoko gainerako administrazioek parte-hartzeko eta haiei kontsultatzeko izapideak ere, LPEDNCG Legearen 8. eta 9. artikuluak, hurrenez hurren, aplikatuta, dekretu-proiektuaren berri emanez eta beherago adierazi bezala.
Gainera, prozeduran parte hartzen utziko zaie Euskadiko Udalen Elkarteak eta hiru foru-aldundiek, aurreikusitako araudiak zuzenean eragiteagatik. 
Xedapen Orokorrak Egiteko Prozeduraren abenduaren 22ko 8/2003 Legeak 8. artikuluan xedatutakoa betez, herritarrei jakinaraziko zaie eta dekretu honen xedearekin lotura zuzena duten eragindako erakundeen, elkarteen edo ordezkarien bitartez egingo da entzunaldi-izapidea. 
9.- Hasteko agindu honetaz eta egokiak diren agiri guztiez gain, hauek sartuko dira espedientean: bideratutako azterlanak eta kontsultak, prozedura osoari buruzko memoria laburra eta memoria ekonomikoa, LPEDNCG Legearen 10.2 eta 10.3 artikuluetan ezarritako edukiarekin. Hartara, Gobernu Kontseiluak, azkenik, lege-aurreproiektua onartuko du, aipatutako legearen 12. artikuluan ezarritako baldintzetan.
10.- Prozedura bideratzean nahitaezko txostenak eskatuko dira, izapide horiek arautzen dituzten xedapenek agintzen duten unean eta moduan, arau-xedapenak prestatzeko gaur egun indarrean dagoen prozedura gogoan hartuta. Besteak beste, honako hauek bildu behar dira:
a) Enplegu eta Gizarte Politiketako Saileko Zerbitzu Zuzendaritzaren txosten juridikoa, 75/2017 Dekretuaren 8.1. artikuluko h) letrari jarraikiz.
b) Emakunde-Emakumearen Euskal Erakundearen txostena, Emakunde-Emakumearen Euskal Erakundea sortzeari buruzko otsailaren 5eko 2/1988 Legearen 3. artikuluko d) letran jasotakoaren arabera, eta Emakumeen eta Gizonen Berdintasunerako otsailaren 18ko 4/2005 Legearen 21. artikuluarekin bat.
c) Herri Administrazioetan Hizkuntza Normalizatzeko Zuzendaritzaren txostena, Kultura eta Hizkuntza Politika Sailaren egitura organikoa eta funtzionala ezartzen dituen apirilaren 11ko 82/2017 Dekretuaren 14.I) artikuluan xedatuta dagoenaren arabera, Xedapen orokorrak egiteko prozeduraren barruan Kultura Sailak txostenak bideratzeko bete behar duen araudia ezartzen duen abuztuaren 31ko 128/2007 Dekretuak 2.1 artikuluan ezarritakoarekin bat etorriz.
d) Gizarte Zerbitzuen Erakunde arteko Organoaren txostena, Gizarte Zerbitzuen Erakunde arteko Organoaren martxoaren 30eko 101/2010 Dekretuaren 3. artikuluaren a) letran ezarritakoa aplikatzeko.
e) Euskadiko Elkarrizketa Zibilerako Mahaiaren borondatezko txostena, Elkarrizketa Zibilerako Mahaia eratu eta arautzeko abenduaren 11ko 283/2012 Dekretuaren 7.1.c) artikuluan xedatutakoa aplikatuz. 
f) Gizarte Zerbitzuen Euskal Kontseiluaren txostena, LSS Legeko 48.3 artikuluan ezarritakoaren arabera.
g) Laguntza soziosanitarioaren Euskal Kontseiluaren txostena, Laguntza soziosanitarioaren Euskal Kontseiluaren apirilaren 5eko 69/2011 Dekretuaren 4. artikuluan ezarrita dagoenaren arabera. .
h) Ekonomia eta Gizarte Arazoetarako Batzordearen txostena, Euskadiko Ekonomia eta Gizarte Arazoetarako Batzordearen maiatzaren 17ko 8/2012 Legearen 3.1. b) artikuluan ezarrita dagoena aintzat hartuta.
i) Kontrol Ekonomikoko Bulegoaren ekonomiaren eta arauen kontrolari buruzko txostena, 568/2009 Dekretuaren 10. artikuluak ezarritakoarekin bat etorrita (urriaren 20koa, Ekonomia eta Ogasun Sailaren egitura eta zereginak finkatzen dituena), Euskal Autonomia Erkidegoko Ekonomia Kontrolari eta Kontabilitateari buruzko Legearen testu bateratuaren 25.1. artikuluaren inguruan –urriaren 19ko 2/2017 Legegintzako Dekretuak onartuta.
11.- Azkenik, dekretu-proiektua Euskadiko Aholku Batzorde Juridikoari aurkeztu behar zaio, irizpena eman dezan, Euskadiko Aholku Batzorde Juridikoari buruzko azaroaren 24ko 9/2004 Legearen 3.1 artikuluaren c) letran xedatuta dagoenaren arabera, 3/2005 LSSren  22 (2.7.4) eta 23.1 artikuluetan xedatutakoari dagokionez.
Esparru horretan eta Jaurlaritzaren Legearen 56.2 artikulua betez, Jaurlaritzari buruzko ekainaren 30eko 7/1981 Legea aldatzen duen ekainaren 2ko 8/2016 Legeak emandako idazkeraren arabera: « Aholku Batzorde Juridikora bidaliko den dokumentazio bera, aldi berean, Legebiltzarrera bidaliko da, Legebiltzarreko taldeek horren berri izan dezaten ».
12.– Gardentasunari buruzko webgune honetan argitaratuko da «Gizarte Zerbitzuen Euskal Sisteman itun sozialari buruzko erregimena eta hitzarmenak arautzen dituen Dekretu-proiektua» egiteko prozedura izan bitartean sortuko den garrantzizko informazio juridikoa: (Y52B) «TRAMITAGUNE» izeneko aplikazio informatikoan; Gardentasunari, informazio publikoa eskuratzeko bideari eta gobernu onari buruzko abenduaren 9ko 16/2013 Legearen 7. artikuluak ezartzen duenarekin bat.
VII.- Europar Batasunaren aurrean egin beharreko izapideak
Europar Batasunaren aurrean ez da ikusten inolako izapiderik egiteko beharra.
IX.– Idazketa-sistema
Euskararen erabilera normalizatzeko azaroaren 24ko 10/1982 oinarrizko Legearen 8.1 artikuluan xedatutakoa betetzeko erabiliko den sistema hau izango da: Eusko Jaurlaritzako Itzultzaile Zerbitzu Ofizialak itzultzea testu arauemailearen gaztelaniazko/euskarazko bertsioa.
Adierazitakoagatik eta emandako ahalmenak betez, hau
XEDATZEN DUT
LEHENENGOA: « Gizarte Zerbitzuen Euskal Sisteman itun sozialari buruzko erregimena eta hitzarmenak arautzen dituen Dekretu-proiektua » egiteko prozedurari hasiera ematea.
Organo arduradun izendatzea Gizarte Zerbitzuetako Zuzendaritza lehen aipatutako dekretu-proiektua egiteko, baita dagokion prozedura bideratzeko eta izapidetzeko ere. 
BIGARRENA: Hasteko agindu hau argitaratzea ezagutza partekatuko LEGESAREA lankidetza-gunean; hemen:  http://elkarlan.jakina/webguneak/legesarea–, Xedapen Orokorrak Izapidetzeko Jarraibideak onartzen dituen Gobernu Kontseiluaren 2010eko abenduaren 28ko bileran hartutako Erabakiaren lehenengo apartatuan (1. puntua) xedatuta dagoenaren arabera.
HIRUGARRENA: ondoren, aurrera eramatea urriaren 1eko Administrazio Publikoen Administrazio Prozedura Erkidearen 39/2015 Legearen 133.1 artikuluan aurreikusitako kontsulta publikoari dagokion izapidea, Izaera orokorreko xedapenak egiteko prozeduren izapideak egiteko jarraibideak onartzen dituen 2017ko abenduaren 12ko bileran Gobernu Kontseiluak hartutako Erabakiaren lehen apartatuan (4. puntua) jasotakoa aintzat hartuta.
LAUGARRENA: azterketak eta kontsultak gauzatzea, eta araua egiteko eta haren egokitasuna, legezkotasuna eta ezarritako xedeak hobeto lortzea bermatzeko egoki irizten diren txostenak eskatzea, eta, bereziki, Agindu honen VII. oinarri juridikoan agintzen direnak.
BOSGARRENA: «TRAMITAGUNE» (Y52B) izapidetze elektronikoaren aplikazio informatikoaren bidez gauzatuko da prozeduraren izapidea, eta Gobernu Kontseiluaren Erabaki hauekin bat etorriz egingo da: 2010eko abenduaren 28ko Erabakia, izaera orokorreko xedapenak egiteko prozeduren izapideak egiteko jarraibideak onartzen dituena; eta 2012ko azaroaren 27ko Erabakia, Euskal Autonomia Erkidegoko Administrazio Publikoaren zenbait prozeduraren tramitazio elektronikorako jarraibideak onartzen dituena.
SEIGARRENA: Prozeduran zehar sortuko den garrantzi juridikoko informazio guztia aktiboki argitaratzea, Gardentasunari, informazio publikoa eskuratzeko bideari eta gobernu onari buruzko abenduaren 9ko 16/2013 Legeak ezartzen duenarekin bat.
Vitoria-Gasteiz, 2019ko maiatzaren 24a
Sin: Enpleguko eta Gizarte Politiketako sailburua

